
Врз основа на член 4, 12, 13, 15, 16 и 17 од Законот за Здруженија на граѓани и фондации (Службен весник на РМ, бр.52/10). Собранието на фото клубот КУМАНОВО од Куманово, на седницата одржана на ден 10.04.2018 година го усвои следниот:

С Т А Т У Т
на Фото клуб КУМАНОВО од Куманово
Општи одредби
Член 1

Фото клуб КУМАНОВО е стручно, самостојно, доброволно, непрофитно и вонпартиско здружение на граѓани од Општина Куманово, кое своите активности ги врши во областа на уметничката фотографија.
Член 2
Овој статут претставува основен документ на „Фото клуб КУМАНОВО“ Куманово. Со него се утврдуваат називот и седиште, основни програмски цели и задачи, остварување на дејноста, форма на здружување и внатрешна организација, условите и начинот за зачленување и престанување на членувањето, застапувањето и претставувањето, начинот на користење и располагање со средствата и имотот на здружението, начинот на известување на јавноста за работата, начинот на одлучување за здружување во други форми на здружување вклучувајќи ги и меѓународните организации, начинот на донесување на статутот, измените и дополненијата, начинот на донесување одлуки за престанок на работата на здружението, начин на располагање со имотот во случај на престанок на здружението, како и други прашања што се од интерес и значење за работата на здружението.

Назив, правен статус, локација 
Член 3

Полн назив на здружението е Фото клуб КУМАНОВО Куманово.

Скратен назив на здружението гласи ФК КУМАНОВО Куманово.
Член 4
Фото клуб КУМАНОВО Куманово (во понатамошниот текст ФК КУМАНОВО) има статус на правно лице со права, обврски и одговорности што произлегуваат од законските акти утврдени во Уставот и Законот на Р. Македонија и овој Статут.
ФК КУМАНОВО е запишан во Централен регистар на Република Македонија врз основа на Решението со број: 6946976
Член 5
ФК КУМАНОВО има своја жиро сметка и во платниот промет со трети лица настапува во свое име и со своја сметка.
Член 6
ФК КУМАНОВО има свој печат, штембил, амблем и лого. 

Печатот има тркалезна форма со пречник 3 см, под чија внатрешна страна полукружно стои текстот: Фото клуб КУМАНОВО Куманово. 
Штембилот има правоаголна форма со димензии 5 см x 2,5 см, на кој е напишан текстот:  Фото клуб КУМАНОВО Куманово, а има место и за рубриките број и датум.

Логото е составено од две колони. Првата колона го содржи текстот „фото клуб куманово“ во два реда (фото клуб во едниот ред, а Куманово во вториот ред) со мали букви. Втората колона соджи графички приказ на врамена петокрака со филм-лента.
Член 7
ФК КУМАНОВО е со седиште на улица Титова Митровичка бр.2 во Куманово. 

Основни програмски цели и задачи
Член 8
ФК КУМАНОВО и неговите секции и органи работат врз остварување и реализирање на следните цели и задачи:

· на популаризација на фотографијата;

· стимулирање на развојот на сите видови фотографија;
· на развивањето и унапредувањето на уметничка фотографија;

· оспособување на стручни кадри преку посетување на семинари, фото школи и друго;

· на естетско и техничко воспитување на членовите од областа на фотографијата како и едукација на своите курсисти;

· поттикнување и помагање на членовите на клубот и секциите да учествуваат на фестивали, изложби и други форми на дејности од областа на фотографијата во Општината Куманово, Република Македонија и во странство;

· документирање на настани и манифестации во општината и пошироко;

Остварување на дејноста 
Член 9
Дејноста, целите и задачите, ФК Куманово ќе ги остварува особено преку: 
· Учество, организирање на општински, меѓуопштински, државни и меѓународни изложби и фестивали;

· Учество, организирање на јавни дискусии и тематски разговори со познати творци, режисери, артисти, уметнички фотографи, за фотографска естетика и уметност воопшто;

· Чување и заштита на фотографски материјали снимени од страна на граѓани, членови на клубот и други кои се од општ интерес;

· Поттикнување, едуцирање и стручно оспособување на кадри што работат во клубот и секциите;

· Донесување на општи акти и специјализирани програми за развивање на фотографска уметност;

· Поттикнување, едуцирање и стручно оспособување на талентираните фото аматери/непрофесионалци;

· Организирање и спроведување на курсеви, семинари, предавања, советувања, фестивали, изложби, самостојни изложби, ревии, фотографски каравани, фотографски колонии, фотографски работилници и други облици и содржини.
Форми на здружување 
 

Член 10
За остварување на основните цели и задачи утврдени со овој Статут, ФК КУМАНОВО организира друштва и секции на подрачја на кое делува.

 

Член 11

Друштвата и секциите се конститутивен дел на ФК КУМАНОВО.

Зачленување, престанок на членство, права, обврски и одговорности на членовите 
Член 12
Членувањето во ФК КУМАНОВО е доброволно. Член на фото клубот може да биде секое лице, државјанин на Република Македонија, кое има завршено основен курс по фотографија и кое ги прифаќа статутарните обврски на фото клубот. 
По исклучок, член на клубот може да биде и странски државјанин во согласност со законите на Република Македонија.
 

Член 13
Зачленувањето во ФК КУМАНОВО се врши со потпишување на пристапница. Членот добива членска картичка и плаќа годишна членарина одредена од претседателството на клубот.

 

Член 14
Членовите на ФК КУМАНОВО ги имаат сите права и обврски кои произлегуваат од Законот за здруженијата на граѓани и фондации, од овој статут и од другите акти на клубот.

 Член 15
Секој член на ФК КУМАНОВО има право да учествува во работата на клубот и секциите, како и да ги користи техничките средства за активност и творење. 
Секој член на ФК КУМАНОВО можe да бира органи и тела на управување на клубот.

Само членовите кои имаат 2 (две) годишно активно членство можат да бидат бирани во органи и тела на управување на клубот. 

 
Член 16
Членовите на клубот доброволно активно учествуваат во работата на ФК КУМАНОВО, друштвата и секциите. Должни се редовно да ја плаќаат членарината како и уредно да ги чуваат и благовремено да ги враќаат техничките средства што ги користат.
Членовите на клубот се должни своите уметнички дела и делата во кои имаат земено учество да ги отстапат на ФК Куманово за излагачки дејности и архивски материјал.
Член 17
ФК КУМАНОВО води регистар на членови што се ажурира еднаш годишно. Регистарот се врши електронски, во пишан облик или на друг соодветен начин. Регистарот на членови содржи податоци за:

· Име и презиме;

· Датум и место на раѓање;

· Датум на пристапување на здружението;

· Број на членска картичка;
· Контакт телефон, адреса на живеење и електронска адреса;

Регистарот на членови може да содржи и други податоци и секогаш е достапен на увид на сите членови и надлежни тела на нивно барање. Регистарот го води секретарот на ФК КУМАНОВО. 

Член 18
Членство во ФК КУМАНОВО може да престане по сопствено барање на членот, или по одлука на Извршниот одбор поради една од следните причини:

· со исклучување како изречена дисциплинска мерка;

· неплаќање чланарина;

Органи на управување
Член 19
Органи на ФК КУМАНОВО се:

· Собрание;

Органи на Собранието се:

· Извршен одбор;

· Надзорен одбор;

· Уметнички совет;  
Собрание
 

Член 20
Највисок орган на управување на ФК КУМАНОВО е Собрание на ФК КУМАНОВО (во натамошниот текст: Собрание). Собранието го составуваат сите членови на клубот.
Видови на собрание: 
· Годишно Собрание се одржува секоја година;

· Вонредно Собрание, се свикува по барање на 1/3 од членовите на Собранието;

· Изборно Собрание се одржува секои три години;

Член 21
Мандатот на сите тела на ФК КУМАНОВО трае три години, со можност за повторен избор.

Член 22
Член на Собранието има права и обврски да:

· Учествува во работата на Собранието;

· Покренува прашања од делокругот на Собранието;

Член 23
Собранието ги има следните надлежности: 

· Донесува деловник за работа на Собранието;

· Донесува Статут;

· Донесува одлуки за изменување и дополнување на Статут;
· Донесува општи акти и одлуки;
· Избира и разрешува Извршен одбор, Надзорен одбор и Уметнички совет;
· Избира и разрешува претседател и секретар;
· По потреба формира комисии и секции;
· Oдобрува извештаj за работа на Извршниот одбор, Надзорниот одбор и на другите органи и тела што ги избрало тоа;
· Утврдува политика на развој;

· Донесува годишна програма за работа;

· Усвојува годишен извештај за работа и финансиски извештај;

· Донесува одлука за број на членови на Собранието, Извршен одбор и други органи и тела;
· Решава за престанок на ФК КУМАНОВО со двотретинско мнозинство;

Член 24
Собранието се состанува по потреба, а најмалку еднаш во годината. Редовното и изборното Собрание ги свикува и води претседателот на ФК КУМАНОВО. Во случај на негова спреченост Собранието го свикува и го води секретарот на ФК КУМАНОВО. Повикот за одржување на Собранието со дневен ред мора да биде доставен до членовите најмалку седум дена пред неговото одржувањето. Вонредно Собрание може да свика претседателот или во негово отсуство лицето што го заменува, на барање на една третина од членовите и кога ИО смета дека е тоа потребно. Ако претседателот не свика вонредно Собрание во рок од 30 дена од доставувањето на барањето, тоа право го имаат предлагачите со писмена поддршка од 1/3 од членови. Пред истекот на мандатот преседателот свикува седница на Собранието за избор на нов претседател.
Член 25
Собранието може полноправно да работи ако се присутни повеќе од половината членови на здружението.
Одлуките на Собранието се правосилни ако за нив гласале повеќе од половината присутни членови, освен за членови од статутот каде се бара двотретинско мнозинство.

Одлуките на Собранието се донесуваат со јавно гласање, но можат да се донесуваат и со тајно гласање ако за тоа се изјасни мнозинството од присутните членови.

Ако не е постигнат кворум, Собранието ќе се состане повторно, на истото место, следниот ден. Неговите одлуки ќе бидат валидни ако се присутни најмалку 1/3 од членови на ФК КУМАНОВО.

Конечна одлука на Собранието може да биде предмет на расправа или барање само ако е дел од дневниот ред.

Записникот за работата и други документи донесени на седницата на Собранието ги оверуваат двајца членови на ИО на ФК КУМАНОВО.
Извршен одбор 
Член 26
Извршниот одбор е извршен орган на Собранието и се состои од најмалку 5 (пет) членови кои се избрани од членовите на Собранието и имаат мандат од 3 (три) години, со право на последователен избор. Членовите на ИО се бираат на Изборното собрание на ФК КУМАНОВО. 

Секој член на Извршниот одбор вклучувајќи го и претседателот имаат право на 1 (еден) глас. Во случај на нерешен резултат, Претседателот има право на извршен глас. 

Член 27
Седниците на извршниот одбор се одржуваат по потреба, а најмалку еднаш на три месеци.

Член 28
Одлуките на Извршниот одбор се донесуваат со јавно гласање, со повеќе од половина присатни. За својата работа Извршниот одбор одговара пред Собранието. 

Со седниците на Извршниот одбор претседава претседателот, а во негово отсуство го заменува секретарот, односно членот кој го определува извршниот одбор.
Член 29
Извршниот одбор на ФК КУМАНОВО:
· Донесува деловник за својата работа;

· Ги подготвува седниците на Собранието;
· Ги подготвува нацрт Статутот и другите одлуки што треба да ги донесе Собранието;
· Предлага измени и дополнувања на Статутот;
· Ги спроведува политиката, заклучоците, одлуките и препораките донесени на Собранието;

· Ги подготвува годишни програми за работа;

· Се грижи за извршување на програмите за работа кои ги утврдува Собранието;
· Предлага на Собранието програми за соработка, здружување во други асоцијации;
· Соработува со национални фото здруженија од Македонија и други надлежни органи;

· Дава согласност за избор на претставници во меѓународни организации и асоцијации;
· Организира советување и други форми за работа заради размена и мислења за важни прашања од областа на фотографскиот аматеризам и техничката култура;

· Ја координира работата на друштвата и секциите;

· Одлучување за доделување на признанија на организации и истакнати активности;

· Склопува договори и презема други правни работи во име и во интерес на ФК КУМАНОВО;

· Донесува одлуки за основање на ДОО или ДООЕЛ;

· Управува со сиот движен и недвижен имот на ФК КУМАНОВО;

· Врши и други работи предвидени со овој статут и општи акти;

Претседател
Член 30
Претседател на ФК КУМАНОВО истовремено е и претседател на ИО. Претседателот на ФК КУМАНОВО се избира на изборното собрание, со мнозинство гласови од присутните членови на Собранието.

Мандатот на претседателот трае 3 (три) години со право на уште еден мандат последователно.

Претседателот е должен да свика седница на извршниот одбор по барање на најмалку 5 (пет) членови од извршниот или надзорниот одбор. Ако претседателот не свика седница во рок од 30 (триесет) дена од денот на поднесувањето на барањето, седница свикува предлагачот.
Член 31
Претседателот ги има следните права и обврски:

· Ги подготвува, ги свикува и ги раководи седниците на ИО и го предлага дневниот ред;

· Се грижи за работа на Собранието и Извршниот одбор;

· Се грижи за реализирање на Програмата на ФК КУМАНОВО, како и на заклучоците, ставовите и другите документи што ги донесуваат Собранието и Извршниот одбор;

· Ги потпишува актите донесени од страна на Собранието и Извршниот одбор;

· Има право да овласти трето лице за стручно застапување на интересите на ФК Куманово пред судовите, државните органи, организации и трети лица;

· Одговорен е за поднесувањето на годишниот финансиски извештај и извештајот за работата на здружението;
· Има право, по претходно овластување на ИО, да ангажира лице за книговодствено-финансиски и други стручни работи;

· Врши и други работи предвидени со овој статут и други општи акти;

· За својата работа одговара пред Собранието;

Член 32
Во остварување на работите предвидени со член 31 од овој Статут, ги остварува во соработка со членовите на Извршниот одбор и секретарот на Фото клубот.
Член 33
Претседатолот на ФК КУМАНОВО може да биде разрешен од својата должност и пред истекот на рокот за кој е избран:

· На лично барање;

· Во случај на неможност за вршење на должноста во период подолг од шест месеци; 
· По пат на разрешување, ако не постапува во склад со упатствата на Собранието и со тоа делува спротивно на позитивните прописи, односно на одредбите на овој Статут, или ако со своите постапки му штети на угледот на здружението. 

Одлуката за разрешување на претседателот на ФК КУМАНОВО ја носи Собранието со двотретинско мнозинство. Во случај на престанок на мандатот на претседателот на ФК КУМАНОВО пред истекот на рокот за кој е биран или во случај на негово разрешување, се спроведува постапка на избор на нов Претседател на ФК КУМАНОВО за преостанатиот дел на мандатот на вонредна седница на Собранието.

Секретар
Член 34

Секретарот на ФК КУМАНОВО се избира на изборното собрание, со мнозинство гласови од присутните членови на Собранието. Мандатот на секретарот трае 3 (три) години со право на уште еден мандат последователно.
Член 35
Секретарот на ФК КУМАНОВО ги има следните права и должности:

· Му помага на претседателот во извршување на неговите должности;

· Го застапува и претставува клубот, во отсуство на претседателот;

· Се грижи и го координира административно техничко работење;

· Се грижи за работа на Собранието, извршниот одбор, надзорниот одбор и други тела и комисии (води записници, врши преписки, води уредна документација за состаноците, активностите и др.);

· Се грижи и координира околу подготовка на програмите, финансискиот план, завршната сметка и други документи донесени од страна на Собранието и извршниот одбор;
· Во отсуство на претседателот, ги спроведува актите донесени од страна на Собранието, извршниот одбор, надзорниот одбор, работните тела и комисиите;

· Дава иницијативи и ја координира работата на клубот и секциите, во отсуство на претседателот;

· Води регистар на членови;
· За својата работа секретарот одговара пред претседателот и пред ИО.   
Надзорен одбор
Член 36
Надзорниот одбор е орган на Собранието на ФК КУМАНОВО. Надзорниот одбор се состои од 3 (три) члена што се избираат и се разрешуваат од Собранието на ФК КУМАНОВО. Членовите на Надзорниот одбор се избираат од редовите на членовите на Собранието и од свој состав избираат претседател.

Мандатот на членовите трае три години со можност за повторен избор.
Член 37
Надзорниот одбор ги има следните обврски и задачи:

· Разгледува и контролира примена на одредбите на Статутот;
· Разгледува и контролира остварувањето на одлуките, заклучоците, договорите и другите акти на Собранието и Извршниот одбор;
· Има право да побара на увид документација и други податоци со цел утврдување на состојбата;

· Врши надзор врз материјално-финансиското работење на ФК КУМАНОВО и исправноста на користењето на материјално-финансиските средства;
· Има права и обврски согледаните појави и ставови да ги презентира на Собранието и да предлага преземање соодветни мерки;

· Ги иницира и спроведува процедурите за разрешување на споровите и судирите на интереси во рамките на ФК КУМАНОВО;
· Врши и други работи кои му се ставаат во надлежност.
Член 38
Надзорниот одбор поднесува извештај и за својата работа и одговара пред Собранието.

Уметнички совет 
Член 39
Собранието на ФК КУМАНОВО, избира Уметнички совет, кој се состои од 3 (три) лица, истакнати и признаени во областа на уметничката фотографија. Мандатот на членовите трае три години со можност за повторен избор.
Член 40
Уметнички совет ги има следните задачи:

· Прогласува најактивни членови во тековната година;

· Доделува годишна награда за фотографија;
· Доделува звања на активности и фото аматери при фото клубот;
· Советува и менторира на барање на членовите.
Други тела
Член 41
Собранието може да основа работни тела и да именува работни групи за извршување на одредени задачи на здружението. Задолженијата ги предлага Извршниот одбор или Собранието. Во одлуката за основање на работното тело се утврдува неговиот состав, целите на основањето, правата и обврските и членовите на телото, како и  рокот на основање. Работните тела и групи поднесуваат извештај за работата до Собранието. 

Начини на решавање на спорови и судири на интереси     
Член 42
Надзорниот одбор е надлежен за констатирање на спорови и судири на интереси во рамките на ФК КУМАНОВО. 

ИО по потреба именува етичка комисија од 3 (три) члена што ја спроведува постапката од случај од став 1 од овој член и по утврдувањето на фактичката состојба настојува да решава по мирен пат, односно носи одлука за дисциплинска мерка;

Против одлуката на етичката комисија, засегнатата странка во рок од 15 дена од доставувањето на одлуката има право да поднесе жалба до ИО на ФК КУМАНОВО. Одлуката на ИО на ФК КУМАНОВО е конечна.
Во случај на двоумење околу можниот судир на интереси, кој било член на ФК КУМАНОВО може да побара мислење од Претседателот. Во случај на појава на можен судир на интереси, Претседателот е должен да го разреши на начин што ќе ги штити интересите на ФК КУМАНОВО.

Стекнување, користење и располагање со средствата 
Член 43
ФК КУМАНОВО своите финансиски средства ги стекнува од:

· Членарини;
· Национални и регионални грантови;
· Донации и спонзорства;
· Од организирање на стручни собири (конференции, семинари, саеми и сл.), продажба на публикации и друго;
· Од Буџетот на Република Македонија, на Општина Куманово и другите единици на локална самоуправа врз основа на претходно изработени проекти;
· Други извори во согласност со позитивните законски прописи.
Член 44
Финансиско-материјалното работење на ФК КУМАНОВО се врши во согласност со законските прописи за материјално-финансиско работење и со финансискиот план.

За рационализација на трошоците за организациско-стручната и административно-техничката дејност, може да се ангажираат стручни лица за извршување определени работи.

Член 45
ФК КУМАНОВО може да поседува свој имот за остварување на целите и обавување на работите одредени со овој статут. 

ФК КУМАНОВО одговара за долговите и обврските до износот на својот имот. 
Трошоците или авансите вложени во интересите на здружението можат да се надокнадат само на лично барање доставено до ИО кој може да ги одобри по извршениот увид во приложената документација. 

Член 46
Сите трошоци предвидени во финансискиот план се намируваат од приходите.

Член 47
За извршување на финансискиот план се грижи претседателот на ИО на ФК Куманово.

Член 48
ФК КУМАНОВО може да образува фондови за посебна намена.

Формирањето, работата и постапката околу ваквите фондови ќе се регулира со посебна одлука што ја донесува Собранието на предлог на Извршниот одбор.
Член 49
Средствата со кои располага клубот нема да се користат за помагање на политички и религиски цели и интереси.
Издавачка дејност и јавност во работата
Член 50
ФК КУМАНОВО може да издава списанија, монографии, каталози и други билтени со кои ќе ја промовира уметничката фотографија и клубот во РМ и странство.

ФК КУМАНОВО остварува информативно - издавачка дејност и преку:

· Објавување на билтени од натпревари, фестивали, изложби, манифестации и друго;

· Информирање на јавноста преку јавните гласила на ниво на општината и државата за активностите;

Сите билтени, списанија и сл. клубот може да ги објавува во пишана или електронска форма.

 Член 51
Работата на ФК КУМАНОВО е јавна, а информирањето на јавноста за неговата работа се врши преку пишана медиумска, електронска и друга форма на информирање.

Соработка со сродни организации, институции, фирми и здруженија
Член 52
ФК КУМАНОВО соработува со други здруженија и организации од Република Македонија и од други држави заради остварување на своите цели, задачи и економски интереси.

Соработката се остварува со непосредни контакти, размена на информации, публикации, деловни поврзувања и со друг вид контакти.

Престанок на постоење на здружението 
Член 53
ФK КУМАНОВО престанува со работа во следните случаи:

· Ако одлука за престанок на работа ја донесе Собранието со двотретинско мнозинство;
· во случај предвиден во член 63 од Законот за здруженија и фондации на РМ.

Член 54
Во случај на престанок на работата, ќе се спроведе постапка за редовна ликвидација.
Имотот по израмнување на доверителите и трошоците на ликвидација, судски и други постапки, се предава на основачите, на основа на решение на Собранието на ФК КУМАНОВО. 

Во случај, од која било причина, Собранието да не може да се состане и да донесе одлука во врска со претходниот став, преостанатиот имот преминува во раце на единицата на локална самоуправа на чие подрачје  е седиштето на фото клубот Куманово. 

Во случај на престанок на работа, остатокот од финансиски средства примени од министерствата или други програми на државниот буџет, се враќаат во буџетот од кој се доделени. 

За престанок на работата Претседателот на ИО ќе го извести Централниот регистар, кој донесува решение за бришење. 

Преодни и завршни одредби 
Член 55
Толкување на одредбите од овој Статут има право да врши Собранието на ФК КУМАНОВО, а помеѓу две седници на Собранието ова право го има ИО на ФК КУМАНОВО. Толкување на други акти врши претседателот на ФК КУМАНОВО.
Член 56
Измени и дополненија на овој Статут се вршат по истата постапка како и при неговото донесување. 
Иницијатива за измени и дополнувања на овој статут може да иницира најмалку 1/3 од членовите. Иницијатива за измени и дополнувања на Статутот се поднесува во пишан облик до Претседателот кој е должен предлогот за измени и дополнувања да го внесе во дневниот ред на првата наредна седница на Собранието. Предлогот за измени и дополнувања мора да содржи нова формулација на членовите на Статутот чии измени и дополнувања се предлагаат, со образложение на предлогот. 

Усвојувањето на измените и дополнувањата ги донесува Собранието со 2/3 мнозинство од редовното членство на ФК КУМАНОВО.

Член 57
Сите прашања кои не се специфицирани во овој Статут, ќе бидат дефинирани со посебни правилници.
Член 58
Овој Статут стапува во сила со неговото донесување на ден 10.04.2018 година.
Член 59
Со стапувањето во сила на овој Статут престанува да важи Статутот донесен на 27.03.2014 година (кој одсега натаму ќе фигурира како Статут бр. 1).

Член 60
За сите измени и дополнувања фото клубот, во рок од 30 (триесет) дена поднесува барање до Централен Регистар на Република Македонија за запишување на измените и дополнувањата во регистерот.
       Датум                                                                                                                        Претседател

10.04.2018 год.                                                                                                              Марина Крстиќ
    Куманово                                                                                                          /____________________/

